Maandag

Kol. 2: 9 — 19; Luk.: 4: 24, 23: 35 — 39; Jer. 17:14, 30: 17, 21 — 22. Teks: Lukas 4:
24: “Geneesheer genees jouself.”” Tema: "Die Here is ons Dokter - nie ons
fiksheidsinstrukteur nie." Die doop met water waarmee ons kinders doop is dieselfde
waterdoop waarmee die Here gedoop is. Die Here openbaar met sy eerste openbare
optrede in Nasaret se sinagoge op 'n Sabbatdag wat sy doop beteken. Sy doop
beteken Hy is die Dokter wat Homself nie gesond maak nie, maar sondaars. Jesus
lees vir hulle Jesaja 61: 1 — 2 en 58: 6 en kondig aan dat Hy die Messias is wat in
Jesaja openbaar is. Dan verklaar die Here dat hulle nog vir Hom as Messias gaan
sé: “Geneesheer, genees jouself.” Dit beteken “dokter maak jouself gesond.” Toe
Jesus aan die kruis gehang het, het die Joodse raadslede, die soldate en een van
die misdadigers vir Jesus aan die kruis gesé: “Ander het Hy gered. Laat Hy Homself
red as Hy die Christus is wat deur God uitverkies is”, “As jy die koning van die Jode
is, red jouself!” en “Is jy dan nie die Christus nie? Red jouself en ons ook!”

Met hierdie minagtende uitdagings dat die Here Homself moet red, sé hulle vir Jesus
wat Hy al in Nasaret voorspel het: “Geneesheer, genees jouself.” Daarmee spot
hulle die Here Jesus dat Hy 'n bedrieér is wat voorgegee het dat Hy mense kom
genees het, maar Hy kan Homself nie gesond maak nie - wat nog van ander mense?
Jesus noem in die evangelies dat sy lyding, kruisiging en dood, sy doop is. (Mat. 20:
22; Mark. 10: 38; Luk. 12: 50) Daarom wys die doop van Jesus dat Hy die Dokter is
wat Homself nié gesond gemaak het nie, sodat Hy éns kan gesond maak. Dit is
presies die doop waarmee ons kinders doop. Hulle doop met water wys dat die Here
Jesus is hulle Dokter wat Homself nie gesond gemaak het nie, maar vir hulle as sy
verbondskinders. Preek beskikbaar op Google by ngkerklevubu.co.za Ds. Petrus.

Dinsdag

Kol. 2: 9 — 19; Luk.: 4: 24, 23: 35 — 39; Jer. 17:14, 30: 17, 21 — 22. Teks: Lukas 4:
24: “Geneesheer genees jouself.” Tema: "Die Here is ons Dokter - nie ons
fiksheidsinstrukteur nie." Die Here Jesus maak ons gesond van sonde deur ons van
ons sondes vry te maak. In Jeremia beteken die woorde genees en bevry van
sonde, en geneesheer en Here dieselfde: “Maak U my gesond, Here, dan sal ek
gesond wees! Bevry U my, dan sal ek vry wees. Dit is vir U wat ek wil loof (Jer.
17:14). Die siekte waarvan mense hulle self nie kan genees nie is hulle afgodsdiens
en goddeloosheid. Daarom kom die Here met die aankondiging in Jer. 17:14 dat Hy
hulle van hulle sondes sal genees. Hulle kan nie van hierdie siekte, sondes genees
nie, maar die Here sal hulle gesond maak. Die Here genees ons van sonde om weer
s6 gesond te wees: “Julle sal my volk wees en Ek sal julle God wees (Jer. 30: 22).
Die Here Jesus maak ons gesond van sonde deur ons sondige natuur weg te neem
volgens Paulus in Kol. 2:13. Die wyse waarop die Here hierdie sondige natuur weg
vat is om dit te besny en ons met sy volheid te vervul. Ons kan mense se sondige
aard met siektes vergelyk wat mense nie self kan gesond maak nie. Dit is siektes
soos masels, waterpokkies, Duitse masels, kinkhoes en selfs griep. Hierdie siektes
kan nie gesond gemaak word nie. Hierdie siektes is ook baie ernstig. Dit maak
mense blind, doof, vermink en ook dood. Mense se sondige geaardheid beteken dat

hulle nie weerstand het teen hierdie siektes nie en vermink word en dood gaan van
hierdie siektes. Mense het nie so 'n sterk liggaam dat hulle nie hierdie siektes kan kry
nie. Net so is mense ook nie so geestelik sterk dat sonde hulle nie kan krenk,
vermink en doodmaak vir God nie. Preek beskikbaar op Google by
ngkerklevubu.co.za Ds. Petrus

Woensdag

Kol. 2: 9 — 19; Luk.: 4: 24, 23: 35 — 39; Jer. 17:14, 30: 17, 21 — 22. Teks: Lukas 4:
24: “Geneesheer genees jouself.”” Tema: "Die Here is ons Dokter - nie ons
fiksheidsinstrukteur nie." Wat doen dokters vir hierdie siektes waarvan mense nie
self gesond kan word nie? Hulle maak 'n entstof! Dit is 'n teenmiddel wat maak dat al
kry jy nog hierdie siektes, dit jou nooit weer blind, doof, kreupel of maak nie. Jy is
nou immuun teen hierdie siektes. Dit is hoe Jesus ons sondige geaardheid besny!
Hy vat die geaardheid wat nie immuniteit het teen sonde nie weg en gee ons 'n
geaardheid wat immuun is teen sondes! Ons kry nog hierdie sondes, maar dit is so
swak dat dit ons nie meer vermink of doodmaak nie. Hy is ons entstof wat maak dat
ons nooit weer vir God blind, doof, kreupel of dood kan word deur ons sondes nie.
Daarom stel Paulus dat die Here Jesus ons lewend gemaak het deur ons sondige
geaardheid weg te sny. Daardie sondige geaardheid wat ons met sondes sou
vermink en dood gemaak het, is nou weggesny deur ons inenting. Immuniteit teen
sonde is ons nuwe geaardheid. Wat is hierdie entstof wat die Here en hoe maak Hy
dit? Die entstof volgens Kol. 2 is Jesus se dood, kruisiging en opstanding. Hoe maak
die Here hierdie entstof? Presies net soos die Here gesé het in Nasaret: die
Geneesheer gaan Homself nie genees nie, maar sondaars genees. Die Dokter gaan
nie Homself nie, maar siektes genees. Die Here maak hierdie entstof deur self die
oordeel van ons sondes te dra, terwyl Hy géén sonde oortreding begaan het nie. Hy
vat sélf die vloek van die sondes wat 6ns doen, al het Hy alles gedoen wat God se
wet beveel. Hy dra sélf die straf van ons sondes al het Hy nooit enige sondeskuld
gehad nie. Hy word sélf in sonde begrawe al was Hy nooit God se vyand nie. Jesus
red Homself nié van die straf, oordeel of vloek van die sonde nie, sodat Hy 6ns
daarvan kan red. Hy genees nie Homself nie om ons te kan genees. Dit is hoe die
Here hierdie entstof teen hierdie sondes maak! Preek beskikbaar op Google by
ngkerklevubu.co.za Ds. Petrus

Donderdag

Kol. 2: 9 — 19; Luk.: 4: 24, 23: 35 — 39; Jer. 17:14, 30: 17, 21 — 22. Teks: Lukas 4:
24: “Geneesheer genees jouself.”” Tema: "Die Here is ons Dokter - nie ons
fiksheidsinstrukteur nie." Hoe werk hierdie entstof van die Here? Dit werk net soos
met entstof! As jy hierdie entstof in het, dan kry jy nog die virus en word jy nog siek,
maar jy word gesond van die siekte. Die siekte gaan weg sonder dat die siekte jou
vermink of doodmaak! Paulus wys dat hierdie entstof van die Here die skuld van
sonde wegneem en die mag van hierdie sonde ontwapen. Wat is die mag van
sonde? Dit is om ons vir God en God se liefde te vermink en dood te maak! Deur
Christus se lyding, kruisiging, dood en begrafnis is ons altyd vir God heilig, sonder

foute en onberispelik.(1:22) Ons doen nog sonde, ons kry die siekte, maar die sonde
kan ons nooit weer vir God onheilig maak nie. Ons oortree nog die Here se wet,
maar God sal ons nooit weer vervloek nie. Ons maak nog foute, maar vir God bly
ons foutloos. Ons kry nie alles wat God ons beveel reg nie, maar vir God bly ons
onberispelik. Ons het immuniteit teen sonde. Ons kry nog die siekte en ly nog deur
die siekte, maar dit kan ons nooit blind, doof, kreupel of dood vir God se liefde maak
nie. Dit is wat hierdie entstof van die Here met ons sondes maak. Dit gee ons die
geaardheid om, al kry ons dit, gaan dit weg sonder om ons te vermink en dood te
maak. Hoe kry jy die entstof in? Entstof moet 'n dokter jou inspuit sodat dit jou hele
liggaam kan volmaak! Dit is wat die Here Jesus met die entstof wat Hy teen sonde
gemaak het, doen. Hy spuit dit vir ons in sodat dit ons en ons hele lewe volmaak. Dit
is hoe die Here ons Geneesheer, ons dokter is. Hy besny ons én Hy vervul ons met
die volheid van sy entstof: sy lyding, kruisiging, dood en opstanding. (2: 11 — 14) Wat
Hy gemaak het, maak Hy deel van ons en ons lewe. Hy laat ons deel in sy lyding, sy
kruisiging, sy dood en sy opstanding! S6 genees die Here ons omdat Hy Homself nie
genees het nie! Preek beskikbaar op Google by ngkerklevubu.co.za Ds. Petrus

Vrydag

Kol. 2: 9 — 19; Luk.: 4: 24, 23: 35 — 39; Jer. 17:14, 30: 17, 21 — 22. Teks: Lukas 4:
24: “Geneesheer genees jouself.”” Tema: "Die Here is ons Dokter - nie ons
fiksheidsinstrukteur nie." Hoekom doop ons babas? Want hulle is klaar besny! Ons
besny hulle nie soos die Jode in Kolosse wou gehad het dat Christene na hulle
gedoop was, ook besny moes word nie. Ons besny nie kinders nie omdat die Here
Jesus hulle klaar besny het. Die doop met water is nie kinders se besnydenis nie. Dit
is iets wat ons met mensehande doen. Kinders se besnydenis is nie met
mensehande gedoen nie, maar deur die Here self. Paulus stel dit sé: “In Hom is julle
ook besny, nie met die besnydenis deur mensehande nie, maar deur die besnydenis
deur Christus, waardeur julle sondige aard weggeneem is, toe julle in die doop saam
met Hom begrawe is.” Die doop wys Christus is ook kinders van gelowiges

se dokter wat kinders teen sonde ingeént het met die entstof wat die Here self
gemaak het. Wanneer kinders se pa en ma hulle inent, dan kry hulle so 'n boekie om
te wys dat hulle is ingeént! Die doop met water is soos daardie boekie wat wys dat
die Here die Dokter is wat kinders teen sonde ingeént het. Kinders van gelowiges is
deel van die lyding, kruisiging, dood en opstanding waarmee die Here Hom
volgemaak het wat hom teen sondes immuun gaan maak. Wanneer kinders van
gelowiges in een of ander sonde val, sal hulle swaarkry en sukkel met die sonde,
maar die sonde sal en kan hulle nooit weer vir God se liefde en diens vermink of
doodmaak nie. Kinders sal sonde doen én dan sal die sonde weer weggaan! Kinders
sal sonde doen, maar nooit weer vir God onheilig, onregverdig, verkeerd, vol foute
en berispelik wees nie. Al word kinders met sonde siek, sal hulle altyd vir God se
liefde heilig, regverdig, foutloos, skuldloos en onberispelik wees. Wanneer hulle
sonde doen, sal hulle doop hulle wys dat hulle immuniteit het teen sonde. Die Here
wat hulle Dokter is, het die sonde ontwapen wat hulle vir God sou vermink of kon
doodmaak. Preek beskikbaar op Google by ngkerklevubu.co.za Ds. Petrus

Saterdag ekstra

Kol. 2: 9 —19; Luk.: 4: 24, 23: 35— 39; Jer. 17:14, 30: 17, 21 — 22. Teks Lukas 4: 24:
“Geneesheer genees jouself.”” Tema Die Here is ons Dokter nie ons
fiksheidsinstrukteur nie. Die geestelikes van vandag maak Jesus hulle
fiksheidsinstrukteur! Hulle Jesus is 'n geestelike mooi, sterkgeboude, fris en fiks
afgodsbeeld wat 'n nuwe reeks fiksheidsoefeninge uitbeeld. Hy wys kamstig mense
nes 'n fiksheidsinstrukteur hoe om hierdie geestelike oefeninge saam met Hom te
doen om net so geestelike mooi, sterkgebou, fris en fiks soos Hy te wees. Dit was
“die selfopgelegde godsdienspligte, gewaande nederigheid en liggaamlike kastyding”
(2:16, 20, 23 Nuwe direkte Vertaling) waarmee lidmate in Kolosse besig was. Hulle
het geglo dat jy met die regte geestelike oefeninge en regte kos, jouself teen sonde
immuun kan maak! Hierdie afgodsdiens in die Christelike Kerke klink van dag s0!
Jesus is die fiksheidsinstrukteur wat vir ons die lydingsoefening wys. Ons moet soos
Hy voor God gaan staan sodat God ons kan aankla en ons ons self voor Hom moet
verneder. Jesus wys ons ook die kruis-oefening. Jesus wys mense hoe hulle alles
wat hulle eie is vir God moet opgee, om jou eie-ek en self te kruisig net soos Jesus
jou wys! Hy wys ook die doodgaan-oefening! Jesus wys mense kamstig hoe om
dood te gaan soos Hy dood gegaan het. Hy wys ons kamstig hoe jy jouself voor God
skuldig moet maak en dan jou eie-ek moet doodmaak. Hy wys ook die
opstandingsoefening. Hy wys kamstig die oefening hoe God binne in jou lewe
opstaan as jy jouself oorgee en opgee vir God. So maak hulle van Christus die
Geneesheer 'nfiksheidsinstrukteur en van sy inenting teen sonde, sy lyding en
opstanding, fiksheidsoefeninge. Daarom wil hulle nie dat kinders gedoop word as
bewys van hul Geneesheer Jesus Christus hulle ingeént het nie, want volgens hulle
is die doop 'n fiksheidsdiploma vir wie Jesus se oefeninge gedoen het en nou so
geestelik mooi, fris en sterk soos Jesus lyk. Preek beskikbaar op Google by
ngkerklevubu.co.za Ds. Petrus

